
VI.





NASIBNJA NONA SOAN.






Matahari baroe sadja silam ka Barat. Samoea roemah di Gang Toko soeda kaliatan amat soeram, dan dari bebrapa pintoe jang terboekah malaenkan bisa diliat kelak-keliknja api pelita jang menjorot teroes ka djalanan.

Njonja Koei-liat ada doedoek di baleh depan roemahnja dengen saorang diri. Tingkah-lakoenja menjataken, jang itoe waktoe ia ada amat tida bisa menahan sabar. Ia naekin kadoewa kakinja diatas baleh, ia ngiser ka mari, geser ka sana, senderken blakangnja di tembok, kamoedian laloe ia mengelah napas, dan achirnja berkata dengen soeara menggrendeng:

„Tjilaka betoel! Sampe begini hari blon kaliatan mata-idoengnja. Kita pikiran maoe adjak bitjara perkara ini-itoe.

Kamoedian njonja moeda itoe laloe masoek ka dalem, dimana ia dapetken Soan-nio sedeng mandi. Ia doedoek di salah-satoe krosi, dan sembari menampin siri, ia berkata dengen menarik moeka manis :

„Habis toekar pake an jang baroe, mentar goea maoe adjak pergi. Maoe berias jang lekasan.“

„Maoe pergi ka mana, tjim ?“

„Hala loe ikoet sadja, maoe apa si tanja-tanja begitoe ?“

